
KONTROL MOZIOA  

Loiolako Erriberako mugikortasuna dela eta

Garbiñe  Alkiza  Lopez  de  Samaniego  EH  BILDU  udal  taldeko  zinegotziak,  Udalbatzaren  Organo

Araudiko  98.  artikulua oinarri,  kontrol mozio hau aurkezten du, Udalbatzan azter dadin.  Mozioa

2025eko urriaren 20an Gune Publikoen Batzordean aztertutako interpelazioaren ondorioa da.

JUSTIFIKAZIOA  

2023ko abenduaren 20an, EH Bilduren ekimenez eramandako mozio bat onartu zen Udalbatzan.

Mozio horretan ondorengo bi puntuak onartu ziren:

1.  Donostiako  Udalbatzak  hertsiki  eskatzen dio  Udal  Gobernuari  Loiolako  Erriberako  bizilagunek

pairatzen  dituzten  mugikortasun  arazoak  eta  zarata  murrizteko  neurriak  har  ditzala  Bartzelona

hiribidean eta Loiolako Erriberako pasealekuan.

2.  Donostiako Udalbatzak hertsiki eskatzen dio Udal Gobernuari Loiolako Erriberako mugikortasun

arazoak konpontzeko neurriak Loiolako Erriberako bizilagunekin parteka ditzala.

Dagoeneko ia bi urte pasa direnean eta bizilagunek esan digutenaren arabera, Udal Gobernuak ez du

bete egun hartan hartutako konpromisoa.

Herri partaidetza sailetik gidatuta eta mugikortasuneko sailarekin bilera ireki bat egin zuten iazko

irailaren 16an, baina geroztik, eta urte bete pasa ondoren, bizilagunek ez dute bestelako erantzunik

jaso.

2023an esan bezala  eta Udal  Gobernuak onartu bezala,  trafiko arazoek jarraitzen dute  Loiolako

Erriberatan, auzo hau errepidez inguratuta eta zeharkatuta baitago. 

Alde  batetik,  GI-20  saihesbidea du  eta  bestetik,  Loiolako Erriberako pasealekua.  Bertan  trafikoa

handia izaten da eta askotan, abiadura, behar baino handiagoa. Nahiz eta Loiolako Erriberan radarra

egon, kasu askotan ez da abiadura errespetatzen.

Inguratzen duten bi errepide horiez gain, auzoa erditik zeharkatzen duen Bartzelona etorbidea dago.

Hortaz, trafikoaz gain, estres akustiko handia jasaten dute bertako bizilagunek.

Gauzak  horrela,  irailaren 20an,  auto batek bederatzi  urteko haur bat harrapatu zuen Bartzelona

hiribidean bertan.

Honi  guztiari  buruz eta Erriberatan abiadura moteltzeko neurriei  buruz galdetu genion zinegotzi

arduradunari urriaren 20ko batzordeetan.

Batzordean bertan, zinegotzi arduradunak onartu eta barkamena eskatu zuen, irailak 16ko bileraz

geroztik Udal Gobernua ez delako bizilagunekin harremanetan jarri, ez orain arte egindakoaren berri

emateko ez eta bilera horren itzultzerik emateko.

Zinegotzi berak onartu zuen, bilera hartatik hona Udal Gobernuak neurri batzuk hartu dituela autoen

abiadura murrizteko, hala nola,  Loiolako Erriberako pasealekuan ziklo semaforikoa aldatzea.

Mugikortasun sailetik,  bestelako neurriak  ere  aztertzen ari  direla  esan zuen,  baina auzoak duen

egitura dela eta, ez dela erraza edozein neurri hartzea. Azterketa sakon bat egiten ari direla ezarri

daitezkeen neurriak  sakonean  aztertzeko ere  esan  zuen.  Edozein  neurrik,  inguruan eragina  izan

dezakeelako,  bidegorria mugitzea, aparkalekuak aldatzea, errailak kentzea...

Zebrabide  goratuei  dagokionez,  parkeak  lotzeko  ekimena  oso  aurreratua  duela  aipatu  zuen eta

espero zuela hurrengo urtean zehar ezartzea.

Aldageltokia ere aipatu zuen zinegotziak, eta horrek etorkizun batean izan dezakeen eragina. Baina

azken albisteen arabera aldageltokia ez da martxan jarriko 2029-2030 urte arte, hortaz, kontuan

hartzekoa izan daiteke bai, baina bitartean bestelako neurriak ezartzea egokia litzatekeela iruditzen

zaigu.

Azkenik, partaidetzatik zalantzak argitzeko eta orain arte egindakoa komunikatzeko konpromisoa ere

hartu zuen bertan zinegotziak.

Auzokideek  jakinarazi  digutenez,  Loiolako Erriberatan  mugikortasunarekin  duten arazoa dela  eta

kezkatutak,  hainbat  eragilez osatutako auzo-plataforma bat  osatu dute arazoari  irtenbidea eman

nahian.  Plataforma  honen  parte  dira:  Ikasbide  guraso  elkartea,  La  Salleko  guraso  elkartea,

Mundaizeko guraso elkartea, Loiolako Erriberatako bizilagun elkartea eta hainbat bizilagun.

Hortaz, auzoak duen mugikortasun arazoa eta kezka ikusirik, plataforma bat ere osatu dela kontuan

hartuz, eta Udal Gobernuak arazo hau konpontzeko neurriak ezartzeko borondatea agertu izanak,

aurrera pausuak emateko aukera ikusten dugu.

Horiek horrela, honako hau da behean sinatzen duen zinegotziak aurkeztutako KONTROL MOZIOA: 

1.  Donostiako Udalbatzak  hertsiki eskatzen dio Udal Gobernuari iazko irailak 16an egin zen

bileratik  ateratako  ondorioak  partekatzeko  eta  Udal  Gobernuak  orain  arte  eman  dituen

urratsak eta emango dituen urratsak partekatzeko bilera ireki bat egin dezan auzoan 2025

urtea bukatu aurretik.

2.  Donostiako Udalbatzak hertsiki eskatzen dio Udal Gobernuari Loiolako Erribera auzoan

mugikortasun arazoak konpontzeko neurriak sortu berri den auzo-plataformarekin parteka

ditzala.

3. Donostiako Udalbatzak hertsiki  eskatzen dio Udal  Gobernuari  Loiolako Erribera auzoan

mugikortasun arazoak konpontzeko neurri berriak ezar ditzala 2026an.

Donostian, 2025eko urriaren 24an 

                                                                               

Garbiñe Alkiza Lopez de Samaniego
EH BILDU udal taldeko zinegotzia

